
                              Молитва  

    Преподобне отче Савво, пустынный 
подвижниче, в телеси ангеле, воине Христов 
доблественне, веры правило, церкве 

утверждение, благочестия образе, добродетелей 
светило, трудов, поста, воздержания, чистоты и 
целомудрия предводителю, помощниче всем 

нуждающимся, странствующим вождю, 
плавающим кормчию, обуреваемым 
пристанище, ослабевающим помоще, обидимым 
заступление, печальным утешение, вдовицам и 

сирым покрове, алчущим питание, нагим 
одеяние, плачущим утешение, болящим 
исцеление, ненадеющимся надеяние, христиан 

всех ходатайство и защищение; призри 
милостивно на ны, припадающия к святым 
мощем твоим, внемли молитвам нашим и 

подаждь коемуждо от нас благопотребная, 
просимая от тебе. Вемы, святче Божий, яко 
имаше дерзновение ко Владыце Христу Богу, и 

елика аще воспросиши у Него дастся нам. Аще 
же и недостойни есмы благодати Его, обаче твоя 
молитва да сотворит ны ея достойны, много бо 

может прилежная молитва праведного якоже 
рече апостол. Сам убо ты воздвигни нас из 
глубины греховныя, неверныя просвети, еретики 

обрати, заблуждшия в нас от православия к 
познанию истинныя веры настави, всей же 
церкви исходатайствуй мир и святыню, 

едимомыслие в вере, умов благопостояние, 
соревнование в благочестии, единодушие в 
братолюбии, верность к отечеству, преданность 
предержащей власти, начальствующим кротость 

и человеколюбие, рабом же нестроптивость, 
родителем благопопечение о чадех, чадом же 
страх и послушание, девствующим чистоту и 

целомудрие, брачным же верность и 
непорочность ложа, всем же грешным покаяние, 
кающимся прошение, в злоключениих же 

терпение и упование, в надежде же спасение 
даруй. Избави же всех нас от глада, 
губительства, от труса и потопа, от огня и меча, 

от нахождения иноплеменных и междоусобныя 
брани, и от нападения вражия, и от тлетворных 
ветр, и от смертоносныя язвы, и от напрасные 
смерти, и от всякаго зла, да тако вси тобою 

просвещаеми, наставляеми, утешаеми, 
утверждаеми и сохраняеми, славим 
прославившаго тя Бога, Отца и Сына и Святаго 

Духа и твое предстательство, всегда, ныне и 
присно и во веки веков. Аминь. 

